
OKWETEGEREZA N’OKUGARUKAMU EBIKAGUZO EBIKWATA HALI 

ENYIKIRIZA EY’OBUMU 
Itambiro ly’Omukama Ruhanga Ow'amahe Goona Ery’Obumu 

 
Enyikiriza Ey’Obusingye Obw'obumu niyo ediini eyemereireho habwa Dosteo Bisaka (1930 – 2021), 
ayayeeyesere "Owobusobozi". Hanyuma y'emyaka ekuhiingura 40 ali Mukatuliki agumire, omu mwaka 
gwa 1980, Bisaka akatandika kwerabya nk’omukozi ow'eby'amahano. Akeehakana Baibuli n’Obukristu, 
yayeetwara kuba nka Mukama Ruhanga. Akeehandikira ekitabu ekikye ekiyateiremu ebyahandiikirwe 
ebirukwera kusigikira hali we eki yayesere Ekitabu Ekya Ruhanga. Habw’amaani g’eby'amahano ebi 
yagambaga akukora, Bisaka akaragira abaikiriza be kumuramya, kandi yabateeraho ebiragiro ebihyaka 
eby'okuhondera omu nyikara yaabu eya buli kiro. 
 
Baitu Bisaka yali muduupi. Baitu, amaani Bisaka gaali aina gatasobole kuhika ha rulengo rwa ago aga Yesu 
Kristo, kandi ebigambo bye bikaba bitaina obusobozi nka ebi by’omu Baibuli. Obuyagenzere naakura, buli 
omu akeeyongera kwetegereza ngu Bisaka atabe n’obusobozi oburukukirayo obukutanga kufwa–mutabani 
we Biijabyonka nu akafwa omu mwaka gwa 2019 nakyali musigazi muto; Bisaka nawe woonyini akafwa 
(omu kwekukumika omwirwarro Nairobi) ha biro by’okwezi 13, omwezi gwa Buswagu, omwaka 2021. 
 
 
BISAKA HA BAIBULI 
Na muno muno, omu busumi obw’enyikiriza ye ekaba nekyatandika, Bisaka akeekamba kuteererra 
abaikiriza be okwokya Amabaibuli omu mulingo gumu kandi omu kaire kamu nibookya amahembe  
hamu n’ebikwato ebindi eby’ekifumu. Baitu kusigikira ha ebi yahandiikire omu kitabu kye "Ekitabu Ekya 
Ruhanga," nikizookera kimu ngu Bisaka amakuru ag’omu Baibuli tiyageetegerezaga. Ebyahandiikirwe 
byona akabisoma mpindulizi, kandi yabikozesa kubi. Kwongera hali eki, akeekwasa ngu busaho n’omu 
"ayateire omukono" ha ebitabu ebiri mu Baibuli–kandi kunu ha bitabu 66 ebikora Ekiragaano Ekyeira  
n’ Ekiragaano Ekihyaka halimu abahandiiki abakuhika haihi 40 abagambirweho. Nabwo Bisaka akongera 
kubaliriza kubi ebyahandiikirwe, naleetereza abantu kugurukyagurukya n’okuteekereza ngu Ebaibuli  
"erimu ebigambo eby'ebisuba," ngu n’abembezi b’amadiini "baatairemu ira ebigambo ebyabu habwabu" 
ebi beegondeize nka bo, kandi ngu "emyoyo emibi esobora kuba nayo yahandikisizeemu ebigambo byayo." 
Baitu obulyo bwingi obukwoleka kurungi ngu Ebaibuli nikyo ekitabu eki kyasingire kulindwa n’obwesigwa 
kandi ekirumu ebyahandiikirwe eby'eira ebikyasingire okwesigwa ensi yoona. Bisaka akagarukiriza  
Ebaibuli baitu, kandi yakubaire yakimanyire ngu Ekigambo kya Ruhanga "kyomeezi, ky'amaani, ky'obwogi 
bwingi okukira empirima yoona ey’obwogi bubiri kandi nikiraba nikibaganizamu obwomezi n’omwoyo, 
n'engiga, n’omusoina; kandi nikirahuka okwetegereza ebitekerezo n’okuhanurra eby’omu mutima" 
(Abaheburaniya 4:12)–hamu n’ebitekerezo n’ebihanurro ebya Bisaka. 
 
BISAKA HALI MUKAMA RUHANGA 
Bisaka akanga Ruhanga ow'Ebaibuli ebazaho, yaleetaho akakurungutaine omu bantu obu yayeteireho  
kuba habwa "Ruhanga". Omu mwaka gwa 1983, Bisaka akagira ngu "yagenzire omw'Omukama  
Ruhanga Ow'amahe Goona, yayeerorra ekisisani kye." Omu kitabu kye ekyetwa EKitabu Ekya Ruhanga, 
ekiyaturukiize kubanza omu Runyoro, Bisaka akagira ngu yali afwokere owakana omu "abo abali omu 
kyesanirizo kya Ruhanga ow'omwiguru (Quaternity)" (omu kusoborra kwe, eki yaagira ngu Yesu ali omu 
halibo). Baitu omu Kitabu Ekya Ruhanga kinu eki yahandiikire mu mwaka gwa 1987, obu orakirora hati, 
akahindura–niyeeyoleka nk'akwataine n'Owobusobozi, nka omu ha "Emyoyo Emikuru" "eisatu eziri muli 
Obwaruhanga". Baitu Mukama Ruhanga ow’amazima ow’Ebaibuli ebazaho naahabura ati: "Inywe muli 
bakaiso bange, agambire Mukama, n'omwiru wange owu nakomeremu: nukwo mummanye, munyikirize, 
mwetegereze ninyowe ogu; okubanza nyowe tihakakorwaga Ruhanga ondi, kunu tihalibaho enyuma 
yange." (Isaya 43:10) 
 
BISAKA N’OBUKRISTU 
Bisaka akeegesa ngu obukristu ni diini ey’obuduupi, kandi esiisa. Baitu, omu bukurungutaine bwe, omu 
kuhangaho enyikiriza ye, Bisaka akeeyambisa ebigambo, ebiteekerezo, n’eby'okurorwaho bingi okuruga 
mu bukristu hamu n’omu Baibuli. Ha binu niho hali ebiragiro bye omusanju (ebinyakuruga mu Kiragiro 
Ekikuru ekirikukira byona hamu n’Ebiragiro Eikumi Ebya Ruhanga), Esaara eya "Omukama Ruhanga Isiitwe 
oli Naitwe" eyi yahindahindwire, hamu "n'Enkondo ey’Amahwa ey'Ekyoma Erukwera" eyiyakozesaga. Baitu 



kwahukana n’ebigambo eby'ebisuba Bisaka ebyajunaanaga Obukuristu, ebyafaayo bikwoleka ngu ediini  
eyi Yesu yayegeseze eikaire eri etakwinganayinganizibwa, kandi eleesereho ebirungi bingi mu buli kicweka 
ky'ensi nambere ehikire. Oyihireho obukwenda bw’enjiri ey’okujunwa kuruga mu kibi n'okufwa, enyegesa 
y’obukristu ekaleetereza okwombeka amarwarro, amaka agalindirwamu enfuzi, amahurro g’ebitabu, 
amatendekero aga haiguru, n’okurwanirra obugabe bw'abantu. 
 
BISAKA HALI YESU 
Ataine obujulize bwona, Bisaka akatura ngu Yesu ow'Ebaibuli ebazaho "atabeho". Baitu, kusigikira ha bulyo 
bwingi, haihi abakuguhaire mu byafwayo–otwaliizemu n'abataikiririza ngu Ruhanga aroho–nibakiikiriza ngu 
Yesu yalikwo mu buntu. Omu bitabu 4 by’Amakuru Amarungi, niturora ngu Yesu yali Ruhanga woonyini ali 
mu mubiri gw'obuntu–Omuhangi Ow’ensi N’eiguru–aina amaani agarukukira agandi goona ag’amasitaani 
n'ag'endwara, amaani ag’obuhaangwa, n'ago ag’orufu rwonyini. Bisaka kandi akaatura ngu Yesu "atabe 
mujuni", kandi kunu Yesu akahayo obwomeezi bwe ayeegondeize, yafwa ha musalaba habw’okwetwika 
ekifubiro eky’ebibi byaitu. Hanyuma y’ebiro bisatu akahumbuuka omu buroho naaruga omu bafu, kandi 
ebikumi n’ebikumi bya bantu bikamurora kwo ali omu mubiri gwe (ogw'omuntu yasoboraga okukwataho 
ati naguhulira omu ngaro ze, n’agwetegereza–ogwali nigusobora n'okulya ebyokulya). Okwongera hali eki, 
Yesu ali mwomeezi ebiro n’ebiro; araganiize kugaruka, kandi akaraganiza ngu abaikiriza be ab’amazima 
baliheebwa omubiri ogutalifwa nk’ogwe. Obwolengesaniza, omurambo gwa Bisaka gubyamire omu kikaali 
kye, Kapyemi, gutainamu obwomeezi, nigufuka tiitiiti. 
 
BISAKA N'OKUKORA EBY'AMAHANO 
Bisaka akeetwara kuba n’amaani ag’okukora eby’amahano, baitu Ebaibuli emirundi nyingi etwoleka  
hanu na hali mu yo ngu okukora eby’amahano tibikumara okunanukisa ngu omuntu akubaza amazima. 
Ekyokurorwaho, omu kitabu Ekyebiragiro esuura eya 13, Ruhanga ahabura abaana ba Isaleeri ngu kakuba 
omukozi ow’ebyamahano akweta okumuhondera kandi kuramya mukama ondi rundi omuhyaka, 
otalimuhuliriza kandi otaliikiriza. Omubiihi ow'ebisuba nk'ogu nasemerra ekifubiro eky’okufwa.  
Omu Matayo 24, Yesu natugira ngu twegendereze abaduupi abalilengaho kutukwataniza nibakora 
"ebikuhuniriza n'eby'amahano" ebikuru. Omulingo ogukusingayo kuhika okwetegereza amazima omuli 
enyikiriza erukubazibwaho tiguli nigwo omuntu obu araaba n'ayolekamu amaani agakira agandi goona, 
baitu obu ekyo kyakora kiraaba nikikiraniza n’ebya Ruhanga ow'amazima ow’Ebaibuli ebazaho atugambira 
omu Baibuli. 
 
BISAKA HA OBUMU 
Obutumwa Bisaka obuyagambaga nibwo bumu nk'obw'abembezi ab'ebidiinidiini abandi abakukira obwingi 
ababaireho eira n'aba hati bona hamu n'obubagambaga: "Omulingo gwonka ogw'okurabamu okumaraho 
enyahukana mu bantu nigwo ogu buli omu arahondera enyikiriza yange!" Bisaka akeekwasa ngu Baibuli 
niyo ndugirro y’okwahukana omu nsi yoona, baitu habw'okuba atayeetegereize amakuru ag’omu nyegesa 
yayo ehikire: Abaikiriza ba Ruhanga ab'amazima–okuruga omu bantu aba buli rangi, buli rulimi kandi buli 
ihanga, abakazi n’abasaija–bali bantu abali omu nyikiriza omuli Yesu Kristu (Abagaratiya 3:26 –29, 
Okusukurrwa 5:9). Yesu nuwe endugirro ey’obumu etahindukahinduka kandi nuwe eky'okuteeraniza 
hagati y'Abakristu ekibaisaniza kandi ekibeegondezamu otafiireho ha makanisa gaabu agabagendagamu. 
Nk’okubiri omu Yohaana 17:23, Yesu nasaba Ruhanga Iseitwe kuyamba Abakristu "bahikiirwe okuba 
abamu; ensi emanye niwe wantumire kandi noogonza bo, nk'oku wagondeze nyowe." 
 
BISAKA "N'AMAKURU AMARUNGI" 
Ha ndugiiro ya Kitabu Ekya Ruhanga, Bisaka naagira ngu ekitabu kye nikiheereza "Amakuru Amarungi". 
Baitu Bisaka mufu… kandi Yesu mwomeezi. Mazima kwo, nk'oku kyahandiikirwe omu kitabu ky'Engeso 
ez'Abakwenda 4:12 kiti, "Kandi busaho omu ondi okujuna, baitu buhaho ibara lindi hansi y'eiguru 
eryabahairwe abantu erituhikiriire okutujuna." 
 
 

Obu oraaba oli omu hali abaikiriza ba Bisaka, n’obwebundaazi bwingi, nitukutererra: 
Weegarukemu, oheyo obwomeezi bwawe hali Yesu Kristu–ateehindura kandi atakyafwa!  

Okusobora kumumanya nk’omujuni waawe kandi nk’omunywani obworasoma Ekigambo Kya Ruhanga 
ekihikiriire kandi ekyesigibwa–Ebaibuli Erukwera.  
Kumanya ebirukusingaho, bairaba tuhikiire aha: 

